
 
Van al die diere op die plaas 
Skape, varke en eende wat raas 
Perde en koeie en ander groot diere 
Hoenders en honde en besige miere. 
 
 
Staan net donkie so ewe ingedagte 
Hy dra sonder kla groot, swaar vragte 
Trippel trappe met knoppies knieë 
Stap hy in die stof met kort, klein treë. 
 
 

Sy lang ore verstaan almal se smart 
Hy luister geduldig met simpatieke hart 
Hy weet wanneer is alles vir mens te erg, 
Met goed wat verkeerd loop en kinders wat terg. 
 
 
Donkies is eintlik edele diere 
(met karakter en humor en stoute giere) 
Dapper, hardwerkend, fluks en fiks 
Van ophou of ingee weet hulle niks. 
 
 

Vir eeue is donkie maar die dier wat moet 
aanvaar hy’s ŉ lasdier en word nie gegroet. 
Perde kry pryse en word so bewonder, 
Maar donkies is werkesels en bly daarsonder. 
 
 
Maar as ek koning is belowe ek 
Kry donkie ŉ blomkrans om sy nek … 
en ŉ stal met sagte hooi en soet water, 
Waaroor hy sy bek sal ooprek … en skater! 

Graad 6: Gedig 
KABV: Afrikaans Huistaal: Lees en kyk: Lees ′n gedig (K4) 


